
Lefel: Mae’r dasg hon yn addas ar gyfer unrhyw lefel, yn ôl addasiadau’r tiwtor.
BAG TRUGAREDDAU
Dyma un o’r technegau bach mwyaf effeithiol sydd gennyf yn y dosbarth a dw i wedi bod yn ei defnyddio ers nifer o flynyddoedd bellach. 

Gall y dechneg hon gael ei haddasu ar gyfer nifer o bwyntiau gramadegol o lefel mynediad hyd at gyrsiau gloywi.
Bydd angen: Bag neu sach o ryw fath
Wedyn, rhaid rhoi nifer o deganau yn y bag, yn ôl yr angen:

· Cerbydau: beic modur, car coch, car glas, fan, lorri, peiriant torri gwair,  rhacsyn o gar, tacsi, tractor
· Bwydydd: afal coch, afal gwyrdd, banana, eirinen, gwranwin, lemon, mefusen, oren, pancosen, tarten, torth o fara, woffl, ŵy
· [image: image3.wmf]Anifeiliaid: buwch, ceffyl, ci defaid, corryn, crwban, dafad, gafr, jiráff, llew, llo, mochyn, llygoden                                        
Does dim angen cael yr union bethau hyn, dim ond digon o deganau ar gyfer pawb yn y dosbarth.
Ymarfer syml

1.  Arddywedwch y gwrthrychau wrth y dosbarth ac wedyn eu hysgrifennu ar y bwrdd gwyn: peidiwch â dweud wrth y dysgwyr beth ydynt yn Saesneg.

2.  Wedyn, mae’n rhaid i’r dysgwyr roi eu dwylo yn y bag a thynnu allan y peth cyntaf maen nhw’n ei deimlo.  Wedyn, mae’n rhaid iddynt ddyfalu beth ydyw.  Er enghraifft, os oes rhywun yn tynnu allan “dafad” ac yn methu dweud beth yw, gofynnwch i weddill y dosbarth ddyfalu.  Os ydy pawb yn methu, yna gellwch ddweud “dafad”.  Mae hyn yn ymarfer da o ran cysylltu’r geiriau gyda’r gwrthrych heb ddefnyddio’r Saesneg.
Mae’n ffordd dda o ymestyn geirfa syml hefyd.
Ymarfer cystrawennol

1.  Dilynwch yr un drefn â’r uchod, ond y tro yma mae’n rhaid gofyn o flaen llaw Beth sy’ ’da ti?  Wrth i’r dysgwr dynnu allan “dafad”, neu beth bynnag, mae gofyn iddo fe neu hi ddweud Mae dafad ’da fi.

2.  Mae’n rhaid i bawb dynnu rhywbeth allan o’r bag.  Ar ôl i bawb gael rhywbeth, mae’n rhaid iddynt godi ar eu traed a gofyn i bawb beth sydd gyda nhw, gan lenwi grid.  Bydd y grid yn edrych rhywbeth fel hyn:

	Rwth
	Buwch

	Angela
	Ceffyl

	Dafydd
	Mochyn

	Simon
	Corryn

	Claire
	Gafr

	Bob
	Rhino

	Gafin
	Llo

	Huw
	Crwban


3.  Mae’r dysgwyr i gyd yn eistedd eto.  Mae’r tiwtor wedyn yn mynd o gwmpas y dosbarth yn holi cwestiwn tebyg i: Angela, oes ceffyl ’da ti?  Mae’r tiwtor yn ei helpu hi i ddweud, Oes, mae ceffyl ’da fi.  Does dim angen defnyddio’r Saesneg o gwbl yma.
4.  Mae’r tiwtor wedyn yn gallu cyfleu’r negyddol, er enghraifft: Angela, oes rhino ’da ti? gan ychwanegu (os oes rhaid) Nac oes, does dim rhino ’da fi.
5.  Mae’r tiwtor wedyn yn cyflwyno’r trydydd person, er enghraifft Mae ceffyl ‘da Angela, Oes rhino ‘da Angela? gan gyflwyno Oes, mae ceffyl ‘da hi a Nac oes, does dim rhino ‘da hi.  Rhowch y dosbarth mewn parau iddynt fynd drwy’r grid uchod.

6.  Ar ôl i’r dosbarth weithio mewn parau, dylai’r tiwtor ofyn am y gwrthrychau yn ôl: Angela, ga i’r ceffyl yn ôl?, Simon, ga i’r corryn yn ôl?.  Mae’n rhaid mynnu wedyn bod y dysgwyr yn dweud Cei, neu Cei, cei di’r corryn yn ôl.  Mae hyn yn ffordd dda o gryfhau gwybodaeth y dysgwyr o’r treiglad ar ôl y fannod, er enghraifft, Rwth, ga i’r fuwch yn ôl? a Claire, ga i’r afr yn ôl?.
Defnyddio’r rhagenwau
Wrth ddefnyddio’r ymarfer uchod, mae’n hawdd iawn ymestyn y gweithgaredd i gynnwys y rhagenwau yn y lluosog.

1. Dilynwch yr un drefn ag uchod, ond y tro yma mae’r dosbarth mewn parau.  Bydd y grid yn edrych fel hyn:
	Rwth
	Buwch

	Angela
	

	Dafydd
	Mochyn

	Simon
	

	Claire
	ceffyl

	Bob
	

	Gafin
	crwban

	Huw
	


2.  Y tro yma, mae’n rhaid i’r dosbarth weithio fesul pâr ac nid fel unigolion.  Felly, mae’r tiwtor yn gofyn i Rwth ac Angela: Rwth ac Angela, beth sy ’da chi? gan ddisgwyl yr ateb Mae buwch ’da ni. Wedyn, mae’n rhaid i’r dysgwyr i gyd fynd o gwmpas y dosbarth mewn parau yn gofyn Beth sy ’da chi? wrth bob pâr arall.

3.  Ar ôl i’r dysgwyr wneud y grid uchod, mae’n rhaid i’r tiwtor fynd o gwmpas y dosbarth gan ofyn am eiddo’r parau.  Er enghraifft, Dafydd, beth sydd ‘da Rwth ac Angela? gan obeithio cael yr ymateb Mae buwch ’da nhw.
Amserau a berfau eraill

Mae’n bosibl defnyddio’r bag ar gyfer nifer o amserau a berfau eraill.  Er enghraifft, dyweder bod gan y dosbarth y canlynol:

	Rwth
	Beic modur

	Angela
	Car coch

	Dafydd
	Peiriant torri gwair

	Simon
	Fan

	Claire
	Lori

	Bob
	Tacsi

	Gafin
	Car glas

	Huw
	Tractor


Byddai’n bosibl defnyddio’r un gweithgareddau i ymarfer y canlynol, er enghraifft:
Rwth, sut dest ti i’r dosbarth heno?  Des i ar gefn beic modur
Angela, beth wyt ti eisiau am y Nadolig?  Dw i eisiau car coch
Beth gafodd Gafin ar ei ben-blwydd?  Cafodd e gar glas
Beth hoffai Dafydd brynu ‘fory?  Hoffai Dafydd brynu peiriant torri gwair
Beth brynith Simon ‘fory?  Prynith e fan
Sut eith Claire a Bob ar eu gwyliau?  Ân nhw mewn lori a thacsi
A dweud y gwir, mae’r posibiliadau yn ddibendraw.

Pe hoffai unrhyw un drafod yr ymarferion, neu weld y peth yn yr ystafell ddosbarth, byddwn yn falch o helpu. Hoffwn ddiolch i Dewi Rhys-Jones am gyflwyno’r syniad hwn imi yn y lle cyntaf.  
Ceri Jones







